
Игорь Храмов (Тесёлкин)

Акафист Богородице в честь иконы Ея «Всех скорбящих Радость» 

Кондак 1
Взбранной Воеводе Победительная, от всякого зла нас избавляющая и скорбь на радость прелагающая, яко избавльшеся Тобою от злых, восхваляем Тя рабы Твои, Богородице. Ты же, Всемилостивая Владычице Неба и земли, Сама Себя Всех Скорбящих Радостью наименовавшая, не преставай от всех бед и скорбей свобождати нас, вопиющих Ти непрестанно: 
Радуйся, Всемилостивая  Владычице, Всех скорбящих Радосте!

Икос 1
Ангелов  Творец и человеков Создатель, видя благого сердца Твоего изволение и милосердие к падшему роду человеческому, избра Тя в Добрую Ходатаицу всех скорбящих и обремененных. Мы же, дивяшеся милосердию Божию о нас, недостойных и грешных, непрестанно благодарим Бога о таковой Его неизреченной милости и вопием Ти:

Радуйся, Всех Скорбящих Радосте!

Радуйся, терпящих скорби Христа ради Сладосте! 

Радуйся, море милосердия неистощимое! 
Радуйся, Источниче милости бесконечныя!

Радуйся, идольскую тьму просветившая! 

Радуйся, Истину верным открывшая!

Радуйся, Победителя ада родившая!

Радуйся, породителя смерти Своим Рождеством победившая!
Радуйся, Всемилостивая  Владычице, Всех скорбящих Радосте!

Кондак 2 
Ведяще Тебя, Христа Бога нашего Мати, яко Добрую Утешительницу всех скорбящих и обремененных, вси православные радостью исполняются и во всех скорбных обстояниях к Тебе прибегая, утешение, радость и помощь обретают, непрестанно поя Богу о Тебе:
Аллилуйя! 

Икос 2
Разум неуразуменный вразумляя Твоего заступления  ищущих, Пренепорочная Мати Дево, Источниче разума и радости непрестанныя всем ищущим спасения пребываеши, о, Владычице! Сего ради вернии, во всех скорбных обстояниях жизни своея к Тебе прибегая, вразумление и помощь в Тебе обретают. Сего ради вопием Ти:

Радуйся, во всех скорбных обстояниях вразумление!

Радуйся, всем скорбящим Отрада и Утешение!

Радуйся, учащая во всякой скорби видети волю Божию, иже вся во благо устрояющую!

Радуйся, ко спасению нас вразумляющая и направляющая!

Радуйся, многих от греховныя бездны отвратившая!

Радуйся, не единого еже како научившая!

Радуйся,  в Христовом разуме верных Своим Рождеством утвердившая!

Радуйся, Рождеством Своим мир возвеселившая!
Радуйся, Всемилостивая  Владычице, Всех скорбящих Радосте!

Кондак 3

Силою Вышнего дана благодать Тебе, Мати Дево, быти Всех скорбящих Радостию, иже Сама, как наша земнородная, велия скорби в житии своем претерпела еси, иже не могут сыны человеческии вместити и ветии искуснии изобразити. Сего ради все сыны земнии и вернии Ангелы – хранители наши благую Помощницу в скорбнем житии нашем в Тебе обретают, чая скорби на радость преложение в Тебе обрести, непрестанно поя Богу о Тебе:
Аллилуйя! 

Икос 3
Имуще Тебе твердую Помощницу и Защитницу, о Всемилостивая Покровительнице наша, все роди христианскии во всех злых обстояниях к помощи Твоея прибегают, чая помощь, утешение и совершенное от скорбей своих избавление от Тебя улучити и по вере своей просимое от Тебя обретают. Сего ради все спасеннии Тобою восписуют Ти похвально сицевая:

Радуйся, В скорбях и печалях Утешение!

Радуйся, через скорби Радость к Богу обращения!

Радуйся, Радости скорбящих Обретение!

Радуйся, От бед Избавление и Доброе жития Устроение!
Радуйся, ко спасению нас вразумляющая и направляющая!

Радуйся, через земные временные скорби вход на небо отверзающая!

Радуйся, в Сыне Твоем источник вечныя радости находити научающая!

Радуйся, от вечныя печали верных Своим Рождеством свобождающая!

Радуйся, Всемилостивая  Владычице, Всех скорбящих Радосте!

Кондак 4
Бурею скорбей, находящих на ны в многоскорбном плавании жития нашего, одержими, воистину Ковчег спасения и Скалу Несокрушимую в Тебе обретаем, Богородительнице, Ты же от всех нас напастей избави, да спасении Тобою, Богу воспоим: 
Аллилуйя!

Икос 4 

Слышаша Тебя, яко Скорую Помощницу в бедах и Всех скорбящих Радость, все скорбьми обуреваемии и напаствуемии к помощи Твоея прибегают, о Всесильная наша Владычице. Сего ради и мы, скорбнии, милости Твои получая, величие которых, аки песок морской, аки звезды небесныя и лествия земнии, исчести по достоянию не возможем, обаче зовем Ти непрестанно таковая:

Радуйся, от греховного потопа мир Спасающая!

Радуйся, через отвращение от грехов от бед и скорбей Избавляющая!

Радуйся, в творении воли Божией, всеблагой и всесовершенной, нам смысл жития полагающая!

Радуйся, в исполнении воли Сына Твоего радость видети нас научающая!

Радуйся, всех в скорби пребывающих увеселение!

Радуйся, дел скорби сотворителя всем верным избавление!
Радуйся, породителя смерти гордыню вовек низложившая!

Радуйся, начальника скорби державы Своим Рождеством победившая!
Радуйся, Всемилостивая  Владычице, Всех скорбящих Радосте!

Кондак 5
Боготечную звезду во мраке многоскорбного жития нашего зрим икону Твою, Всех скорбящих Радосте, иже Сама оставити нам изволила, да все помощь от нея получившии вопиют о Тебе Подателю всех благ:
Аллилуйя!

Икос 5
Видеша икону Твою, Владычице, иже Сама по великой Своей милости изволила Всех скорбящих Радостью 

наименовати, вси молящиеся пред нею и через нее к Тебе обращающиеся в печалех утешение, в бедах спасение, в болезнех исцеление и 

в скорбех радость нечаянную обретают. Сего ради, утешении Тобою, восхваляем Ти званиими сицевыми:

Радуйся, всемилостивое от всяческих бед нам Спасение!

Радуйся, всех верных скорбей и печалей Своим Рождеством Избавление!
Радуйся, скорбями от угара страстей отрезвляющая! 

Радуйся, кающимся скорбь на радость прелагающая! 

Радуйся, гордого Денницы ниспадение!

Радуйся, державы ада низложение!

Радуйся, всех в скорби к Тебе прибегающих Неупиваемая Чаша утешения!

Радуйся, всех волю Сына Твоего творящих Радость нескончаемая!
Радуйся, Всемилостивая  Владычице, Всех скорбящих Радосте!

Кондак 6
Проповедницы милости Твоея, о Владычице, быша вси улучивши от иконы Твоея милости, иже каеждый по вере своей исполнение прошения своего получивши, вопиет о Тебе Рожденному Тобой:
Аллилуйя! 

Икос 6
Возсия свет животный от иконы Твоея, Владычице, иже радость всем скорбящим от Тебя, Всех скорбящих Радосте, принесе. Сего ради мы, милости Твоя восхваляя, радость сию празднуем по долгу и ублажаем Тя сими похвалами:

Радуйся, в неудопонимаемых обстояниях Вразумительнице!

Радуйся, всех добрых начинаний Управительнице!

Радуйся, недугов неисцельных Врачевательнице!

Радуйся, земных и небесных благ Подательнице!

Радуйся, Всесильная от бед Спасительнице!

Радуйся, жития нашего Всемилоствиая Устроительнице!

Радуйся, по воле Сына Твоего нас твердо следовати научающая!
Радуйся, все нестроения и скорби верным в радость обращающая!
Радуйся, Всемилостивая  Владычице, Всех скорбящих Радосте!

Кондак 7
Хотяще от всяких скорбных обстояний спасение Тобой получити все вернии к иконе Твоея Всех скорбящих Радость прибегают, во многих слезных молениях и бдениях скорби свои Тебе, Утешительнице всех скорбящих, пред образом Твоим изливают. Сего ради никто же тощ и неутешен от иконы Твоея отходит, но каеждый по мере веры своея во благих исполнение прошений своих получает, вопия о Тебе Сыну Твоему: 
Аллилуйя!

Икос 7

Новую Тя Покровительницу и Спасительницу показа Рожденный Тобою Господь, Иже, держа на руку Своею, велия дерзновение к Нему имаши, иже вся прошения Твоя исполняет, аще бо и о велием грешнике приносимо бывает. Зная сие и твердое упование на Тебя возложив, непреложную надежду от Тебя просимое получити чаем. Сего ради вопием Ти тако:

Радуйся, непреложное наше Упование!

Радуйся, единая непостыдная Надеждо!

Радуйся, от самых страшных скорбей избавление!

Радуйся, всяческих жестоких обстояний разрешение!

Радуйся, прелести державы обличение!

Радуйся, в истине стоящих утверждение! 

Радуйся, отчаянных грешников спасение!

Радуйся, всех христиан похвало!
Радуйся, Всемилостивая  Владычице, Всех скорбящих Радосте!

Кондак 8
Странное чудо всем неверующим бысть видение образа Твоего, о Владычице. Како вернии, скорби свои пред иконой Твоея изливая, утешение, совершенное от скорбей избавление, всех скорбей на радость преложение и радость совершенную в Тебе обретают, поя Богу о таковой великой милости:
Аллилуйя!

Икос 8 
Все Твое естество, аще и наше земнородное, ныне на небесех пребывает, о Всемилостивая. Обаче и нас нижних не оставляеши Своим заступлением, печальным радование, малодушным утешение, скорбящим совершенное от бед и скорбей избавление, грешным спасение даруеши. Сего ради и слышаши от всех спасенных и утешенных Тобою похвалы сия:

Радуйся, печальных Утешительнице!

Радуйся, потерявших надежду Услышательнице!
Радуйся, всяческих недугов исцеление! 

Радуйся, в скудости живущим всех благ исполнение!
Радуйся, неразрешимых обстоятельств разрешение!

Радуйся, самых отчаянных непреложное упование!

Радуйся, все добрые прошения приемлющая!

Радуйся, во благих желаний исполнение нам подающая! 
Радуйся, Всемилостивая  Владычице, Всех скорбящих Радосте!

Кондак 9
Всякий православный христианин непрестанно хвалы Тебе приносит, о Владычице, от любыя бо скорби избавляеши, все прошения во благо исполняеши, самых отчаянных грешников моления не отвергаеши и от погибели всех нас спасаеши. Сего ради мы все силы души своея на Твое заступление возложив, воспеваем о Тебе Христу Богу: 
Аллилуйя!

Икос 9
Ветия многовещанныя суетного века сего, не разумея милости Божией и Твоего всесильного к Богу дерзновения, не возмогут достойно воспети милости Твоя к роду христианскому, о Владычице! Сего ради мы, милостию Твоею побеждаеми, восхваляем Тя по долгу сице:

Радуйся, Радость, разум человеческий превосходящая!

Радуйся, Сладость, всех земных сладостей Превысшая!

Радуйся, все земные скорби побеждающая!

Радуйся, все печали утоляющая!

Радуйся, разум, печалями века сего ослепленный, умом Христовым просвещающая и возвеселяющая!

Радуйся, по воле Божией жити в мире сем лукавом, прелюбодейном и грешном нас твердо научающая!

Радуйся, на Пути Христовом нас всемилостиво укрепляющая!

Радуйся, в Царствие Небесное Тя любящих сопровождающая!
Радуйся, Всемилостивая  Владычице, Всех скорбящих Радосте!

Кондак 10
Спасти хотя мир, всех скорбей Избавитель нам Тебя, Матерь Свою дарова, иже Сама Себя нарече Всех скорбящих Радость, да вси, к заступлению Твоему прибегая, отраду и утешение, от всех скорбей избавление и совершенное их избытие, новый смыл жития своего обретают, поя Создателю всех:
Аллилуйя!

Икос 10

Стена Несокрушимая еси всем, к заступлению Твоему прибегающим, помощи и утешения Твоих просящим, Мати Дево. Сего ради мы, таковую всесильную Избавительницу от всех бед и скорбей и Всех скорбящих Радость - Спасительницу нашу имея, воспеваем Тя по достоянию тако:

Радуйся, от всех страшных Заступление!

Радуйся, от злых Спасение!

Радуйся, на Пути Христовом милостивое укрепление!
Радуйся, во всяком горе Отрадо и Утешение!
Радуйся, всем скорбящим избавление!

Радуйся, самым печальным радости Подательнице!

Радуйся, на Сына Твоего непреложное наше упование!

Радуйся, Отчаянных Единая Надеждо!  
Радуйся, Всемилостивая  Владычице, Всех скорбящих Радосте!

Кондак 11
Пение род человеческий непрестанно Тебе приносит, о Богородительнице, ибо по глаголу Твоему ублажают Тя вси роди, непрестанно поя Создателю всех за Твои великие милости к роду человеческому:
Аллилуйя!

Икос 11
Светоприемную свещу, мрак нашего скорбного жития озаряющую, зрим икону Твою, о Владычице. Всем бо скорбящим и с верой к ней обращающимся воистину радость бывает, сего ради почитаем Тя званиими сими: 
Радуйся, Мати Господа нашего!

Радуйся, Благословенная в женах!

Радуйся, Богообрадованная Владычице!

Радуйся, Утешительнице плачущих!

Радуйся, Светильниче, в нощи жития сего нам Путь в Царствие Небесное указуяй!

Радуйся, Лампадо чудная, всем горяй и светяй!

Радуйся, росою благодати скорбныя сердца умягчающая и исцеляющая!

Радуйся, всех наших радостей и скорбей Вместительнице и Сострадательнице!
Радуйся, Всемилостивая  Владычице, Всех скорбящих Радосте!

Кондак 12
Благодати и радости Источник Неисчерпаемый воистину явися икона Твоя, о Богообрадованная. Все бо к ней прибегающие и скорби пред ней в молитвах своих изливающие радость и утешение обретают, поя Подателю всех радостей:
Аллилуйя!

Икос 12

Поюще милости Твоя к роду человеческому, о Всемилостивая Утешительнице всех скорбящих и обремененных, ничто же творим равно достоянию Твоему, о Владычице! Обаче, великое милосердие Твое и любовь к падшему роду человеческому ведуще, достойно вохваляем Ти песнями сицевыми:
Радуйся, всех скорбящих Всемилостивая Покровительнице!

Радуйся, самых отчаянных надежная Спасительнице! 

Радуйся, во всех скорбных обстояниях Помощнице!

Радуйся, о добрых прошениях Молебнице!

Радуйся, елеем милости Своея скорбныя язвы душ и телес умягчающая!

Радуйся, от погибели спасающая!

Радуйся, море безбрежное, исполненное благости милости и щедрот!

Радуйся, благодати Источник Неисчерпаемый, все греховныя раны наша омываяй  и исцеляяй!
Радуйся, Всемилостивая  Владычице, Всех скорбящих Радосте!

Кондак 13
О, Всемилостивая Владычице, Всех скорбящих Радосте, Радость всему миру родившая и Бога с человеки соединившая, от всякия греховныя печали спасающая и радостью сердца наша исполняющая! Нынешнее наше прими приношение, от всех бед и скорбей нас избави, всякой радости нас исполни. Буди воистину Всех скорбящих Радость, да вопием непрестанно о Тебе Богу:
Аллилуйя!!! 

Молитва Пресвятой Богородице
Царице моя Преблагая, надеждо моя Богородице, Приятелище сирых и странных Предстательнице, скорбящих Радосте, обидимых Покровительнице! 

Зриши мою беду, зриши мою скорбь, помози ми яко немощну, окорми мя яко странна. Обиду мою веси, разреши ту, яко волиши: яко не имам иныя помощи разве Тебе, ни иныя предстательницы, ни благия утешительницы, токмо Тебе, о Богомати, яко да сохраниши мя и покрыеши во веки веков. Аминь. Аллилуйя! 

Молитва Богородице в честь иконы Ея «Всех скорбящих Радость»
О, Всемилостивая Владычице, всех скорбящих и обременённых Утешительнице, Сама Себя Всех Скорбящих Радостью наименовавшая! Ты Сама велия скорби в житии своем претерпети изволила еси, иже не могут сыны человеческие вообразити, видя Сына Своего Христа Бога нашего скорбяща, гонима, поругаема,  оклеветаема, неправедно на Смерть Крестную предаваема и осужденна, от неправедных судей хулима и оплеваема, напоследок же Крестную смерть за грехи падшего рода человеческого приявшего, посем же во гроб полагаема, можеши всякую скорбь человеческую в своем сердце вместити и нам во всём сострадати. 

Ты, Сына Своего Воскресшим видевшая, радость Воскресения в сердце Своем вместившая, можешь от всякой скорби нас избавити и на радость ее преложение нам даровати, во всем житие наше добре устроити и во благих все прошения наши исполнити! 

Сего ради молим Тя: буди нам воистину Всех скорбящих Радость, како и Сама о Себе речети изволила еси, во всех печалях нам буди Сострадательница, от всех бед — Избавительница, всех молений и прошений наших — Услышительница и во благих Исполнительница и всем вся во всем доброго жития Устроительница! 

Споспешествуй нам в делах наших и молитвах наших молитвами Твоими, да ради Твоего Матернего ходатайства избавит нас Всемилостивый Господь от всякие скорби и всем вся во всем во благих прошения наша исполнит! Да тако, в мире сем благочестное житие пожив, возблагодарим Христа Бога нашего и достигнем рая нам вожделенного, где восславим Сына Твоего Христа Бога нашего и Твое Всемилостивое Матернее предстательство во веки веков. Аминь!   

Составитель сего текста, как и все, обременен многочисленными скорбями, в том числе и от людей, подавляющих истину неправдою,  просит молитв о себе и своих близких и знаемых:

